
Abstrak 

Serat Nawaruci minangka salah sawijine kasusastraan lawas kang diserat dening Mpu Siwamurti banjur dialih aksarakake dening Prijohoetomo. Serat kasebut uga wis kondhang kaloka ing masyarakat kabukti saka crita Nawaruci kang asring digawe pagelaran wayang kulit. Ora mung kuwi serat kasebut uga akeh sing nliti ngenani filsafat lan piwulange. Mula saka kuwi panliten uga kepingin nliti serat  kasebut, ananging babagan kang arep ditliti ngenani nilai budaya kang ana sesambungane manungsa karo alam. Gusti nyiptakake isine dunya iki maneka werna jinis tetuwuhan lan sato kewan. Ing  jaman biyen karo ing jaman  saiki akeh sing ngalami owah-owahan mligini aran utawa jeneng, uga ana sing cures lan uga akeh kang wis dimanfaatake kanggo obat herbal. Jinis tetuwuhan ing alam dunya mesthi ana guna lan manfaate, masyarakat ing jaman saiki wis akeh sing manfaatake tetuwuhan kanggo pengobatan kabukti saka tuwuhe buku-buku, artikel, jurnal pengobatan kang isine ngrembug ngenani obat-obat herbal kang bahane saka tetuwuhan. Saliyane iku uga akeh pengobatan alternatif kang nggunakake obat saka tetuwuhan. Obat herbal ing jaman biyen nganti saiki saya suwi saya ngrembaka ing urip bebrayan.

     Asile saka panliten iki ngandharake ngenani analisis Nawaruci, nilai budaya sing nduweni sesambungane manungsa karo alam, jinis-jinis tetuwuhan lan sato kewan sarta pemanfaatane. panliten ngandharake lan nganalisis nilai budaya sing nduweni sesambungane manungsa karo lingkungan alam yaiku nilai keseimbangan sing ana sesambungane karo manfaatake sumber daya alam. Panliten nyebutake jinis-jinis tetwuhan lan sato kewan kang ana ing serat kasebut. Jinis tetuwuhan kang ana ing serat kasebut yaiku jinis woh-wohan, jinis wit-witan, jinis kembang, jinis suket lsp, jinis sato kewan uga ake jinise yaiku jinis kewan kang manggon ing alas, jinis kewan kang urip ing banyu, jinis manuk, lan Jinis sato iwen. Kabeh jinis tetwuhuan lan sato kewan kasebut banjur dijlentrehna ngenani manfaat lan fungsine.
Tembung wigati : tetuwuhan lan sato kewan 

PAMBUKA

Landhesan Panliten

Bebrayan Jawa nduweni kabudayaan kang maneka werna Salah siji asil kabudayaan masyarakat Jawa yaiku sastra. Kasusatraan salah siji unsur kang ora bisa dipisahake karo kauripan manungsa. Karya sastra iku minangka asile kabudayaan. Karya sastra ngandhut aspek-aspek 
kultural, ora individual. Kasusastraan diasilake dene pangripta nanging kedadeyan kang diceritakake yaiku samubarang kang ana ing kauripan masyarakat umume (Ratna, 2007:329).
Kasusastraan Jawa yaiku kasusastraan kang nggunakake basa Jawa, diasilake dening masyarakat Jawa lan sumebar ing masyarakat Jawa. Miturut Suwarni (2013:1) andhedasar pangaribawane sastra ana saperangan jinis sastra yaiku sastra Jawa kuna, sastra Jawa pertengahan, sastra Jawa klasik lan sastra Jawa anyar. Sastra Jawa kuna dititiki karo anane jinis kakawin lan nggunakake basa sansekerta. Sastra Jawa pertengahan nduweni titikan yaiku ninggalake basa sansekerta. Banjur sastra Jawa klasik nduweni titikan nggunakake struktur tembang macapat pungkasan yaiku sastra Jawa modern titikane yaiku nggunakake basa Jawa mutakhir.
Serat Nawaruci mujudake salah sawijine sastra Jawa pertengahan. Serat kasebut diserat dening Mpu Siwamurti banjur dialih aksaraake dening Prijohoetomo. Serat kasebut uga wis kondhang kaloka ing masyarakat kabukti saka crita Nawaruci kang asring digawe pagelaran wayang kulit. Ora mung kuwi serat kasebut uga ngandhut piwulang-piwulang kang asring ditliti. Mula saka kuwi panliten njupuk objek serat kasebut kanggo ditliti ananging panliten nliti ngenani nilai budaya kang ana sesambungane manungsa karo alam. 

Gusti nyiptakake isine dunya iki maneka werna mligini jinis tetuwuhan lan sato kewan. Ing jaman biyen karo ing jaman saiki akeh sing ngalami owah-owahan mligini aran utawa jeneng, uga akeh sing wis ganti jeneng lan uga ana sing cures. Tetuwuhan lan kewan minangka salah sawijine makhluk titah nduweni jinis kang bedha-bedha. Wong Jawa nduweni aran dewe-dewe kanggo nengeri jinis tetuwuhan lan kewan, lan basa Jawane bisa kanggo nglairake pangrasane lan menehi aran marang samubarang. Salah sijine nengeri maneka jinis kembang saka tetuwuhan. Wiwit tetuwuhan palawija, herbal/rempah-rempah kaya jeruk jahe, kunir, kencur lan sapiturute. Wis akeh wong Jawa sing lali arane kembang-kembang tetuwuhan kang biyen ngrenggani panguripan padinane. 

Jinis tetuwuhan ing alam dunya mesthi ana guna lan manfaate, masyarakat ing jaman saiki wis akeh sing manfaatake tetuwuhan kanggo obat herbal kabukti saka tuwuhe buku-buku, artikel, jurnal pengobatan kang isine ngrembug ngenani obat-obat herbal kang bahane saka tetuwuhan. Saliyane iku uga akeh pengobatan alternatif kang nggunakake obat saka tetuwuhan. Obat herbal ing jaman biyen nganti saiki saya suwi saya ngrembaka wis akeh masyarakat kang nyiptakake maneka werna jinis obat herbal.
Panliten milih Serat Nawaruci minangka objek panliten merga Serat kasebut kondhang kaloka wis akeh sing nliti ananging panliten nliti ngenani nilai budaya kang ana sesambungane manungsa karo alam. Dikarepake panliten iki bisa menehi pamawas tumrap pamaca ngenani isine dunya yaiku jinis-jinis tumbuhan lan jinis–jinis sato kewan uga manfaate kanggo obat herbal. Panliten uga jlentrehake manfaat kang kinandhut ana ing tetuwuhan lan sato kewan kasebut.

Adhedasar andharan kasebut, bisa dijupuk alasan panliten nggunakakae objek iki. Panliten bakal njlentrehake ngenani jinis tetuwuhan lan sato kewan sing ana ing sajrone cerita kasebut lan jlentrehake ngenani fungsine. Mula panliten iki nggunakake metodhe hermeneutika kanggo maknani lan napsirake aran tetuwuhan lan sato kewan kasebut. Metodhe panliten kang bakal digunakake yaiku metodhe panliten kualitatif komparatif kanggo bandingna jinis tetuwuhan ing jaman biyen karo saiki sajrone masyarakat, uga nggoleki jawaban ngenani jinis tetuwuhan lan sato kewan ing serat Nawaruci. Mula saka andharan kasebut panliten menehi irah-irahan “Tetuwuhan lan Sato Kewan sajrone Serat Nawaruci ingkang Taksih dipun Ginaaken Wonten ing Masyarakat”

Underan Panliten

Andedhasar landhesan panliten ing nduwur, underaning rembug sajrone panliten iki yaiku:

1) Kperiye analisis cerita Nawaruci Sajrone Serat Nawaruci?

2) Apa jinis tetuwuhan ing Serat Nawaruci lan fungsine sajrone buku apotek hidup kang isih digunakake  ing masyarakat?

3) Apa jinis sato kewan ing Serat Naawaruci lan fungsine sajrone buku apotek hidup kang isih digunakake ing masyarakat?

Ancase Panliten

Andedhasar andharan ing nduwur, mula kang dadi ancase pannliten iki yaiku:

1) Ngandharake analisis cerita Nawaruci sajrone Serat Nawaruci.

2) Ngandharake jinis tetuwuhan sajrone serat Nawaruci lan fungsine sajrone buku apotek hidup kang isih digunakake ing masyarakat.
3) Ngandharake jinis sato kewan ing Serat Nawaruci lan fungsine sajrone buku apotek hidup kang isih digunakake ing masyarakat.
Paedah Panliten

Saben panliten mesthi nduweni paedah, paedah kang dikarepake marang pamaos yaiku paedah sing bisa ngewenehi kawruh. Paedah kang bisa dijupuk saka panliten iki yaiku: a) panaliten iki dikarepake bisa menehi kawruh ngenani isi Serat Nawaruci, b) bisa mangerteni jinis–jinis tetuwuhan lan sato kewan ing jaman biyen, c) bisa mangerteni manfaat lan fungsi tetuwuhan lan sato kewan ing Serat Nawaruci, d) bisa mangerteni obat hebal kang diasilake tetuwuhan lan satkewan ing jaman saiki lan e) lan bisa mangerteni nilai-nilai budaya.

Tintingan Kapustakan

Sastra

Miturut Padmoesokodjo (1953:10) tembung kasusastraan asale saka tembung lingga “susastra’ oleh ater-ater ka lan tembung an. Tembung “susastra” satemene uga dudu tembung lingga, linggane kang sabenere “sastra” oleh ater-ater s u. Ater-ater s u iku atege: linuwih, pinunjul, endah, apik banget. Tembung lingga “sastra” asale tembung wod “sjaas”, kang ateges wulang, wuruk. Wanda wuwuhan ,,tra” mratelakake tembung aran. Tembung “sjaastra” lumrahe ing jaman saiki katulis sastra, tegese: tulis, wewaton, paugeran, piwulang, kawruh, lajang kang isi kawruh. Susastra ateges: tulis kang linuwih, wewaton linuwih, paugeran kang pinuncul, piwulang kang apik banget, kawruh kang endah. Kasusastraan tegese : kawruh utawa kagunan kang apik banget, kagunan kang endah, kang edi-peni yaiku kagunan kang isi basa kang Apik banget, basa kang endah, basa kang edi-peni.
Wellek lan Weren (1995:109) ngandharake yen sastra nyuguhake panguripan lan panguripan kasebut saperangan gedhe wujud saka kasunyatane urip, senajan karya sastra kuwi uga dimawas saka sawijine prastawa kang nyata. Sastra ora bakal kawujud tanpa anane manungsa, lan saka pengalaman uripe manungsa bisa ngasilake karya sastra.
Lingkungan yaiku samubarang kang ana ing sakupenge manungsa kang nduweni pangaribawa marang parembakane kauripan manungsa sacara langsung utawa ora langsung. Lingkungan alam yaiku sawijining piranti lan sawijining makhluk titah kang nglangsungake kauripan lan kasejahteraan manungsa sarta makhluk titah liyane. Lingkungan alam yaiku kabèh dat sing urip lan ora urip sing sacara alamiah ana ing sajroning bumi. (Sumardi, dkk, 2007:12). Miturut Kaplan (1999:105) tembung lingkungan umume ditegesi nganggo titikan kang gegayutan karo habitat alam: cuaca, flora lan fauna. lemah, pola udan, lan banyu ing njero lemah.
Manungsa minangka makhluk ciptaane Gusti kang paling sampurna, mula manungsa kudu bisa njaga lan nglestarikake lingkungan ing sakupenge supaya bisa dimanfaatake nganti tekan besok. Lingkungan alam nduweni peran kang wigati kanggone manungsa malahan manungsa lan alam meluh sarta kanggo wangun kabudayaan. Lingkungan alam iku salah sawijine faktor kanggo wangun kabudayaan miturut Bakker (58:1984) alam sakupenge awak dhewe bisa ndadekake manungsa kanggo ngrembakakake daya budine yen dheweke bisa nyiptakake alam sakupenge kayata Habitat didadekake ekosistem, bioma didadekake masyarakat. Habitat utawa alam fisik nduweni pangaribawa kang gedhe kanggo proses kabudayaan, manungsa ora bisa mempetahanake awake dhewe ing ngarepe alam sakupenge (Bakker (63:1984).
Makhluk Titah

Makhluk titah iku ana telu yaiku manungsa, kewan lan tetuwuhan, kabeh iku nduweni titikan dhewe-dhewe. Sato kewan lan tetuwuhan senajan padha-padha makhluk titah kang nduweni kemiripan nanging uga nduweni pambeda. (Jasin, 2015:39)
Hermeneutika

Miturut Ratna (2013:45) Hermeneutik tegese napsirake. Hermeneutika sacara etimologis asale saka tembung hermeneuein, basa Yunani kang ditegesi napsirake utawa interpretasiake. Sacara mitologis. Hemeutika digayutake karo Hermes minangka Dewa Yunani sing nduweni tugas nyampekake pesen ilahi kanggo manungsa. 

Miturut Heidigger sajrone Widiyawati (2010:93) Hermeneutika tegese ilmu utawa seni penafsiran. Tembung Herneneutika asale diwatesi saka penafsiran kitab suci, nanging ing abad sangalas hermeneutika mangaribawa luwih jembar nyakup penafsiran. Hermeneutika konsentrasi ing karya saka kedadeyan kapungkur. Metode Hermeneutika nyoba ngetrepake saben elemen sajrone teks dadi siji. Ing proses kang dikenal karo bunderan hermeneutik titikane bisa dimangerteni andedhasar sekabehane konteks, lan sekabehane konteks bisa dimangerteni limantar titikan individual (Widiyawati, 2010:104-105)
Konsep Nilai Budaya


Miturut Djamaris ( sajrone Rimawati 2011:21) sistem budaya kaperang dadi lima gegayutan karo manungsa, yaiku: 1) Nilai budaya gegayutan manungsa karo gusti, 2) Nilai budaya gegayutan manungsa karo alam, 3) Nilai budaya gegayutan manungsa karo manungsa liya, 4) Nilai budaya gegayutan manungsa karo masyarakat, lan 5) Nilai budaya gegayutan manungsa karo kaca brnggala panguripane dhewe.


Wujud gegayutan karo gusti yaiku rasa syukur, percaya marang takdir, lan percaya marang gusti. Kabudayaan kang dipengaruhi karo agama kayata agama budha.Gegayutan manungsa karo kaca benggala panguripane dhewe yaiku awake dhewe ing sajrone panguripan iki kebak konflik-konflik kang kudu diadhepi. Kayata kekarepan, kepinteran lan tabah (Djamaris sajrone Rimawati 2011:22). 


Gegayutane karo manungsa liya, manungsa ora bisa urip dhewe amarga manungsa minangka makhluk sosial kang isih butuhake manugsa liyane kanggo nglangsungake urip ing dunya. Nilai budaya gegayutan karo manungsa liyane nyakup sikap srawung, jujuran, patuh, katresnan, tulung tinulung lan wales budhi.gegayutan karo masyarakat yaik nilai-nilai kang gegayutan karo kepentingan anggota masyarakat sacara individu, niali budaya kang ana ing gegayutane manungsa karo masyarakat yaiku nilai budaya musyawara, rukun, tentrem, wicaksana lan wsspada (Djamaris sajrone Rimawati 2011:22).


Wujud gegayutan karo alam yaiku papan manungsa ing ngendhi wae dheweke manggon. Nilai budaya kang onjo gegayutane karo alam yaiku nilai keseimbangan sing gegayutane karo pemanfaatan sumber daya alam.
Konsep Fungsi


Miturut Malinowski (sajrone Hutomo, 1991 : 19) ngandharake yen fungsi minangka unsur-unsur kabudayaan yaiku awujud dianggo nyakupi kebutuhan naluri manungsa. Malinwski merang fungsi dadi loro yaiku kontrol sosial (keagamaan, kesusilaan, lan tumindake bebrayan) lan dianggo sarana panggulawenthah tumrap mudha-mudhi. Dene Radcliffle-Brown (sajrone Hutomo, 1991:19) merang fungsi dadi loro yaiku dianggo njaga kebutuhan lan sistematika struktur.
METODHE PANLITEN

Panliten kanthi irah-irahan Tetuwuhan lan Sato Kewan Sajrone Serat Nawaruci Ingkang Taksih Dipun Ginakaken Wonten ing Masyarakat paliten iki nggunakake metodhe kualitatif komparatif. Panliten kualitatif yaiku panliten kang nggunakake ancangan naturalistik kanggo nggoleki sewenehing informasi ngenani kedadeyan-kedadeyan ing bebrayan (Moloeng, 2006:5). Penerapan metodhe kualitatif sacara komparaif yaiku nindakake analisis kanggo goleki lan nemokake samubarang kang padha lan pambedane kedadeyan (Arikunto, 1989:197). Panliten komparatif yaiku sajinis panliten deskriptif sing kepengen nggoleki jawaban sacara mendasar ngenani sebab-akibat, lan nganalisis faktor-faktor muncule sebab kedadeyan utawa muncule kedadeyan tartamtu. 
Data sajrone panliten iki arupa paparan basa yaiku tetembungan, frasa, ukara kang ana ing sajrone Serat Nawaruci sing ngrembug ngenani niali budaya sesambungane manungsa lan karo alam kayata tetuwuhan lan sato kewan. Sumber dhata panliten iki sumbere saka kitab Nawaruci awujud prosa. Serat Nawaruci iki wis dialih aksarahake dening Prijohoetomo kanthi irah-irahan Nawaruci, Ineleiding, Middel-Javaansche’prozateks, Vertaling, vergeleken met en Bhimasuci in out Jaavanche metrum. Nganggo metode komparatif. Panliten iki nliti bagian nilai budaya kang ana sesambungane karo alam yaiku ngenani jinis tetuwuhan lan sato kewan lan fungsine. Saliyane kitab serat Nawaruci sumber kang digunakake yaiku saka jurnal pengobatan, buku apotek lan artikel ngenani pengobatan.
 Teknik ngumpulake dhata sajrone panliten iki nggunakake teknik maca, cathet, lan pustaka. Langkah-langkah kang ditindakake dening panliten ing analisis iki yaiku: 1) Ngumpulake dhata kang trep, 2) Nglompokake dhata miturut jinis lan pemanfaatane. 3) Nganalisis data, 4) Ngumpulake asil analisis dadai asil panliten, lan 5) Mangerteni kang trep karo konsep.
ANDHARAN ASILE PANLITEN

Analisis Nawaruci

Carita Nawaruci kang diSerat kira–kira abad papat kepungkur dening Mpu Siwamurti, minangka skenario kanggo pagelaran wayang kulit. Maksud isi cerita Nawaruci iki yaiku nyeritakake faham ketuhanan kang maha Esa ing sajrone agam 

Hindu-Jawa. Serat iki nampilake paraga Nawaruci sing sejatine jelmaan saka sipat-sipat gusti kang Mahaesa. Uga paraga-paragane njupuk saka cerita Mahabarata salah sijine Werkudara minangka putra keloro saka pandawa lima.Cerita Nawaruci yaiku cerita saka indonesia asile, senajan paraga-paragane dijupuk saka cerita Mahabarata. Agama kang ana ing cerita kasebut yaiku agama Hindu Syiwa, dene agama Budha ora disebutake. 

Sajrone carita iki Nawaruci ora dewa nanging tugase dadi makhluk kang ngulang ilmu kabeneran tanpa cacat (Tattwajnana Nirmala) marang Werkudara. Wejangan Nawaruci nyakup macem-macem bidang ilmu, sing ana sesambungane antarane ilmu lan agama. Miturut Nawaruci kabeh kang ana ing sajrone alam dunya, proses fisiologi , perangan awak, proses kajiwaan lan sapanunggalane, iku dikendalikale lan dikuasai dening dewa-dewa tartamtu. Ing sadhuwure dewa-dewa  iku ana gusti kang Maha Esa, sing ngirpta Batara Guru lan Batara Uma. Nawaruci ngulang ngenani gusti kang maha Esa marang Werkudara nanging deweke ora ngutus supaya nyembah marang gusti, sewalike dheweke malah nganjurake supaya Werkudara nduweni sipat-sipat gusti kang maha Esa liwat tapa brata.sawise Werkudara kasil anggone tapa dheweke bisa ngalahake Batara Guru sarta nawadewa, pancaresi lan caturlokapala nanging senajan batara Guru kasil dikalahna Werkudara tetep nyebah Batara Guru. Ing pungkasan crita Nawaruci bali menyang alame, dene Werkudara tetep dadi ksatria.
Jinis Tetuwuhan Sajrone Serat Nawaruci

Tetuwuhan-tetuwhan sajorone Serat Nawaruci iki diceritakake ing pupuh telu Werkudara budhal menyang Lawana-Udadhi, nalika dheweke kenter ing segara dheweke lan loro pengikute terdampar ing pulau Nusa Kambangan ing pulau iku endah banget akeh tetuwuhan kang aneh uga apik-apik saengga nambahi kaendahan pulau iku. Ana jinis woh-wohan, jinis wit-witan, kembang, hiasan taman  lan uga ana tetuwuhan sing ora tau ditemoni dening Werkudara.
Jinis Woh-Wohan

Pacekan Sajinis Duren

Pacekan yaiku woh-wohan sajinis duren kalebu golongan pala kirna/pala kirti, tetuwuhan sing wohe gumantung umure bisa nganti puluhan(atusan) taun.Duren iku woh-wohan sing ambune nylengit, watange duwure kira-kira 10-30 meter. Kulit watange kasar lan wernane kelawu. Kayune werna putih, nanging saya menjero saya abang. Wujud godonge dawa lan ujunge mucuk. kembange weranane kuning emas. Biasane mekar sawise wayah siyang lan cemblok ing wayah isuk. Wohe wujude bunder, lonjong utawa bunder endok karo kulite lancip-lancip. Daging wohe wernane putih, kuning pucat nganti kuning tua. Danging wohe kandel uga bisa tipis. Rasane legi-legi sadak ana pahite utawa ora ana rasane.

Woh duren kira-kira asale saka Semenanjung Malasysia. Uga ana sing ngarani saka Kalimantan. Saiki tetuwuhan iki wis nyebar ing daerah Indonesia, Sri Lanka, India, Burma, Vietnam, Malaysia nganti Filipina. Wit duren bisa tuwuh ing ngendi wae, ing daratan cendhek nganti sing dhuwur kira-kira 800 meter nanging daerah sing paling cocok yaiku daerah ing duwure sekitar 400-600 meter saka laut. Ing Indonesia Jinis duren iku ana lima yaiku duren sunan, sukun, petruk, simas, lan sitokong.

Deskripsi werna woh duren: isine wong duren nduweni werna kuning, kuning gambarake srengenge, mangsa ketiga, sosialisasi, kasetyaan. Dene kulite woh duren nduweni werna ijo. Werna ijo gambarake werna dunya, adhem, ayem, subur. werna ijo bisa nenangke pikiran kaya ta ing daerah pegunungan kang kebak karo wit-witan ijo royo-royo yen ngewasne wit-witan iku bisa adhem ayem.
Fungsine wit woh duren:

Daginge woh duren bisa digawe sari buah. Ing Kalimantan lan Sumatra, daging woh duren diawetna didadekake lawuh nalika mangan sega. Bisa digawe lempok dibumboni gula, dene sing dibumboni uyah disebut tempoyak. Saliyane dijupuk wohe, wit duren uga bisa dimanfaatake, kayune sing ora ana ambune lan kasar digawe kanggo piranti omah sarta gedheke omah.

Obat herbal:

Banyu peresane woh duren bisa didadekake obat awak panas. Uga peresan godonge sing wis dicampur teligu digawe kanggo ngobati wong sing cantengen. 

(wikipedia.2016. https://id.wikipedia.org/wiki/Durian diakses tanggal 25/04/2016)
Jinis Wit-Witan

Mandira Sajinis Wit Ringin


Mandira wit kang sajinis ringin, ringin yaiku wit raksasa sing isih ana ning ndunya ringin wektu umur 15 taun bisa nduweni dhuwur 15 meter lan diametere bisa nganti 20 meter, cacahe godhong kira-kira 300.000 - 400.000 larik. ringin iki wis dianggep kaya budaya asile Indonesia. Wit ringin iki wite gedhe sing kerep diarani karo wong-wong panggon kang suci lan nglindungi penduduk sakupenge. Biasane ning pinggiran wit ringin iki akeh ditemokake sesajen amarga wit ringin sing gedhe dianggep nduweni kekuwatan magis panggonan para dedemit mula kudu dirawat lan diwenehi sesaji. Ing saben-saben daerah nduweni Jeneng liya kanggo ngarani wit iki yaiku Indonesia: Beringin, waringin, caringin (Sunda), ringin (Jawa).


 Deskripsi werna wit ringin: wit ringin bentuke gedhe ln godhonge werna ijo. Wit ringin dhewe gambarake ngayomi sebab kuwi akeh lambang-lambang kang gunakake wit ringin kanggo simbol kaya ta lambang partai golkar, pancasila, lsp.
Fungsi wit ringin :


Perangan sing bisa dimanfaatke saka ringin iku namung oyot udara lan godhong.  Fungsine bisa kanggo ngobati penyakit. Wite kang duwur bisa kanggo iyub-iyuban lan uga ing masyarakat  kang percaya mistik nganggep yen wit ringin iku bisa dikramatake.

Obat herbal :


Wit ringin bisa didadekake obat herbal mligini oyot lan godhong khasiate kanggo ngobati penyakit pilek, awak panas, amandel, rematik sarta catu amarga kenek gepukan godhonge bisa ngobati penyakit pilek, bronkitis, watuk rejan, malaria, radang usus akut, sarta ayanen marang bocah cilik.

(wikipedia. 2016. https://id.wikipedia.org/wiki/Beringin diakses tanggal 25/04/2016)
Jinis Hiasan Taman

Puspa Ri Sakinis Wonga Wari

Puspa ri sajinis wonga rangga, wonga rangga jeneng kang dikenal yaiku kenikir. Tanduran kenikir yaiku tanduran kang nduwèni ambu kang khas, rada wangi lan rasa getir.

Tanduran kenikir minangka tanduran perdu kang dhuwuré watara 75–100 cm lan nduwèni ambu kang khas. pange jejeg, segi papat, nduwèni alur mbujur, nduwèni cawang kang akèh. Godhonge majemuk, nyilang adhep-adhepan, nyirip, pucuké lancip, pinggirané rata, dawané watara 15–25 cm, lan wernané ijo. Kembangé kalebu jinis kembang majemuk. Lan nduwèni oyot serabut.

Deskripsi werna wit kenikir: kenikir nduweni werna kuning, kuning nglambangake kejayaan, kemakmuran.

Pemanfatan lan fungsi tanduran wonga rangga utawa kenikir:

      Ing Indonesia godhong kepunikar biasa didadeake salah sawijining jinis sayuran ing jero pecel lan digawe tanaman hias ing latar omah.Saliyane iku kenikir uga nduwèni khasiat lan manfaat kanggo kasarasan.

Obat herbal :

Kenikir kanthi cara tradisional bisa digunakake kanggo ngobati kurang nafsu mangan, ngobati lemah lambung, nguatake balung. Senyawa kang nduwèni sifat antioksidan bisa macu prosès apoptosis lewat jalur intrinsik (jalur mitokondria). Pemacuan opotosis iki minangka salah sawijining cara pesnghambatan karsinogenesis utawa panyebab kanker. 

(Wikipedia.2016. https://id.wikipedia.org/wiki/Kenikir diakses tanggal 25/04/2016)
Jinis Tetuwuhan Ngrambat
Sanggakaca Sajinis Sangga Langit


Sanggakaca sajinis sangga langit iki sajinis tanduran ngerambat. Ing jaman saiki uga diarani sangga langit. Sanga langit nduweni kembang kang macem-macem wenanae ana abang, abang enom, kunig lan saliya-liyane. Tanduran ikidiarani sangga langit kang tegese nyangga langit amarga tanduran iki ngerambat lan biasane ditandur gumantungan.


Deskripsi werna tanduran sangga langit: sangga langit nduweni werna abang, abang enom, lan kunig. Werna abang nglambangake kewasesan uga ana sing nglambangi kealahan. Werna abang enom dilambangna kaendahan, tresna, rasa sayang. Dene werna kuning dilambangna kejayaan lan kemakmuran.

Fungsi :


Tanduran iki bisa digunakake obat.penyakit kang bisa diobati nganggo tanaman kasebut yaiku : (1) Awak panas : 8 gr godhong diumbah, dimasak diwenehi 3 gelas banyu nganti umup lan sisa 2 gelas. Sawise adhem diombeh sedina ping 2. (2) Wasir : 8 gr godhong diumbah, dimasak nganggo 3 gelas banyu nganti umup lan sisa 2 gelas, sawise adhem, diombeh ping loro.

(Wikipedia.2015.https://id.wikipedia.org/wiki/Sanggalangit diakses tanggal 01/05/2016)
Jinis Kembang

Candula Sajinis Campaka


Candalu sajinis cempaka yaiku arane kembang sing ambune wangi, biyasane wite dhuwur. Uga diarani wit abadi kang kembange werna putih dikenal kanggo sumber wewangian. Cempaka uga diarani cempaka utawa kamboja. Wit cempaka wis sumebar ing daerh indonesia. Ing sajrone cecaturan saben dina cempaka biasane diarani cempaka wangi. Jeneng cempaka asale saka basa sansekerta. Jeneng dhaerah : samboja, semboja, kanboja (Jawa), kamoja (Sunda).

     Deskripsi : Habitus wit, jejeg, dhuwur 6 m, watang kayu, bundher, ana trutoe, godhong tunggal, lanset, sumebar, ing pucit cabang lan pangkal ngurcut, dhawane 2,5-7 cm, ijo;kembang majmuk, bentuke malai, watange dhawa 15-20 cm, ana wulune, benang sari werna abang, mahkota bentuke lintang, dhawane 3-4,5 cm, ambane 2,5-3,5 cm, ana rambute werna abang.

     Deskripsi werna kembang cempaka: kembang cempaka nduweni werna putih, putih tegese suci. Werna putih wis akeh sing digunakake kango lambang kasucen kaya ing logo partai, ing panggon ibadah, lsp.

Fungsi :

Kembang cempaka yaiku kembang kang dhuweni ambu wangi. Kembang sing wiwit trubus bisa dadi hiasan rambut utawa diseleh ing mangkuk kang isine banyu kanggo wangi-wangian. Bisa uga didadekake lenga wangi. Wit cempaka bisa ditandur ing latar omah, kuil uatawa kuburan. Amarga cempaka biasane khas karo panggon-panggon kang suci, wit cempaka asring dianggep wit keramat.

Obat herbal :

Obat patek, pecah-pecah ing sikil, borok, koreng, loro untu, nyepetna kanggo mecahna udun, godhong lan oote kango obat lumpuh.(Abu Nala , 2003:38)

jinis Kembang Cilik

Dosa 


 Dosa sajinis gambir, gambir yaiku tetuwuhan merambat, kembange bisa kanggo obat watuk utawa kanggo campuran nyamak kulit, lan godhonge diolah dadi gambir dianggo nginang, dawane udakara 10 meter, ditandur minangka hiasan utawa kanggo bahan jamu,  campuran teh, lan sapanungalane. Dhaerah Indonesia kang ditandhuri wit gambir yaiku Sumastra, Jawa, Bali, Kalimantan lan maluku. 


Deskripsi werna kembang gambir: kembang gambir nduweni erna putih kang gambarake kasucen, wong apik, lan miturut agama digambarake dalat kang apik utawa padhang.

Fungsi 

Wit gambir dhuweni fungsi kanggo kanggo nyegah penyakit kang ana laladan kerongkongan. Tanduran iki nduwèni dat samak. Sak liyané iku digunakaké minangka nginang, gambir ug nduwèni khasiat obat.Antarané yaiku kanggo tatu kang ana ing cangkem lan kerongkongan.(Sudaryanto dkk, 2001)
Jinis Kembang ing Tlaga

Tatarangginanas 


Tatarangginanas sajinis kembang terate, iki padha karo kembang tunjung kang wis dijlentrehake ing dhuwur mau.  kembang terate yaiku tetuwuhan kang urip ing banyu, nduweni kembang kang bisa mekar (Sudaryanto dkk,2012).


Deskripsi werna kembang teratai: kembang teratae nduweni werna abang enom, werna abang enom gambarake kasih sayang, katresnan, lan ketentreman.

Pemanfaat lan Fungsi 
     Khasiate tetuwuhan trate bisa digunakake kanggo ngobati awak panas, mandhekna pendarahan. Perangan tetuwuhan kang digunakake yaiku kabeh tetuwuhan.
Obat Herbal  

     Penyakit kang bisa dobati yaiku: (1) Watuk getih, mutah getih: rimpang trate diumbah resik banjur dijuice, ngnati ngumpul 1 gelas ukuran 200 cc, diombeh, dilakoni 3-5 dina. (2) Muntah,diare: 50 g rimpang trate lan 15 g jae diumbah banjur dijuce.banjur diombe. (3) Disentri: 50 g rimpang trate lan 10 jae, diparut, Ditambah banyu peresane 100 cc, digodhok, sawise adhem dicampur madu, banjur diombe. (4) Mimisen: oyot trate diumbah banjur diparut, bnaune ditetesna ning irung. (Rahimsyah, 2012 :27)

Jinis Suket

Kantakajiwa 

     Kantakajiwa sajinis suket rara kamolo. Rara nduweni teges perawan dene kumaolo tegese inten. Saka teges kuwi bisa digambarake yen kembang rara kumolo iku wujude kaya perawan sing isih seger,lan mancar kaya inten. (Sudaryanto dkk, 2001)

Jinis Tetuwuhan Liyane

Tarupada

     Tarupada yaiku tetuwuhan sajinis jambe yaiku tirisan, candikih, ampiji, sedeng, angga, andawe, jambe atma. Jambe yaiku tetuwuhan kang wite jejeg ngrempoyok dadi siji antarane mbokne lan anak-anake, dhuwure udakara 5-6 meter, bakal godhong nemplek ana wite awangan slendhang, kembange putih aganggang abang, wohe nalika tuwa wernane kuning rada abang banjur suwe-suwe dadi ireng wujude lonjong wohe bisa dianggo nginang. Macem-macem wit jambe ing antarane: (1) Jambe abang: wit jambe asal kalmantan Barat dhuwure udakara 6-14 meter, godhong sing durung megar nemplek ana wite awerna abang kaya slendhang. (2) Gedhang jambe: araning gdhang, (3) Jambe irian : wit jambe saka irian, dhuwure udakara 4-5 meter, godhonge awangun pasang-pasangan pucuke lancip-lancip, wohe lonjong.(4) Jambe Jawa: wit jambe kang asale saka Jawa dhuwre nganti 10 meter, godhong sing arep megar nemplek ing wite awangun slendhang awerna ija, kembange wangi, wohe lonjong awerna ijo, wijine mung siji. (5) Jambe jebug: jambe sing wis tuwa, wohe pucang sing isih enom. (6) Jambe klapa: wite bisa nganti 15 meter, godhonge kaya kepet iwak, mlengkung nganti bundher, wohe bundr rada lonjong gedhe-dedhe lan bisa dikanggo nginang. (7) Jambe suruh: dhuwure 10 meter, wohe yen wis tuwa awerna kuning rada putih, wohe kanggo nginang. (8) Jambe tutul: uripe ana lemah sing teles dhuwure mung nganti 4 meter godhonge sing isih enom ana tutul-tutule iji, ganggane godhong sing isih enom werna abang, wohe jambon.(Sudayanto dkk, 2001)

JINIS SATO KEWAN SAJRONE SERAT NAWARUCI

     Nalika Werkudara brangkat menyang lapangan Andadewa kanggo golek banyu suci, ing kono diceritakake ngenani kewan kang ana ing lapangan Andadawa, kewan–kewan iku akeh maceme ana manuk, ana kewan kang kesit lan sapanunggalane.
Jinis Kewan kang Urip ing Alas Gedhe

Wancira 

     Wancira kewan sajinis kancil, kancil yaiku kewan cilik mirip karo kelinci, kancil urip ing alas, kewan iki kalebu ulunlata paling cilik ing dunya. Kewan iki rupane mirip karo manjangan, nanging luwih cilik lan ora dhuwe sungu, tungkake kuru lan geger mlengkung. Dhawa endhase lan awak kira-kira 195-600 mm, lan dhawane siki kira-kira 110-150 mm. Aawake werna coklat, ana garis-garis putih lan coklat radhak ireng. Kewan kancil biasane digunakake kanggo tema crita fabel utawa kewan. (Sudaryanto dkk, 2001:381)

Jinis Kewan Buruan Cilik

Menengan

     Menengan kewan sajinis risang utawa lisang, kewan iki mirip karo berang-berang (Sudaryanto dkk, 2001). Lisang wujude mirip kucing. Ing Indonesia kang dipanggoni kewan risang biasane bisa ditemokake ing Jawa, Sumatra, lan Kalimantan. Risang dhuweni ukuran awak kang dhawane 35-40 cm, buntute dhawane 30-35 cm lan bobote kira-kira 700 gram. Risang dhuweni dhas lancip kaya dhas kucing. Wulune wernane kuning radhak putih lan ana belang-belange werna ireng. Risang dhuweni taring kang landhep uga kuku kang landhep. Risang ing Indonesia kalebu kewan kang diayomi.

Jinis Manuk lan Sato Iwen

Jumputan

     Jumputan kewan sajinis manuk emprit, arane manuk kang ukurané cilik lan pangané wiji-wijian kang ana ing wewengkon tropis Donya Lawas lan Australasia. Manuk emprit kalebu suku Estrildidae, ananging ana uga kang nganggep manuk iki kalebu anak suku Estrildinae, bageéyan saka suku Passeridae. Sadurungé kalompok manuk iki diklompokaké ing suku manyar-manyaran kang arané Ploceidae. Manuk emprit biyasané urip nggrombol yèn gelek pangan. Manuk emprit dhuweni ukuran awak kang cilik. dawané kurang luwih 8,3 cm utawa 3,3 inci.Manuk emprit ora bisa urip karo hawa kang adhem saéngga merlokaké habitat ing wewengkon tropika. Manuk emprit ngendhog antarane 4-10 endhog kang disimpen ing susuhé. Susuh manuk emprit bentuké bunder kaya bal lan ana bolongan ing tengahé. Susoh manuk emprit digawé saka suket lan tanduran kang wis garing. 

(Wikipedia.2015. https://id.wikipedia.org/wiki/emprit diakses tanggal 01/03/2016)

Jinis Kewan kang urip ing Banyu

Tresan

     Tresan jinis kuluma pari. Kuluma tegese arane iwak loh (Sudaryanto dkk, 2001). Kulama pari nduweni werna putih kelawu lan ana strip-strip kang glombang. Siripe separuh werna kuning. Dawane kira-kira 25-30 cm.

PANUTUP

Serat Nawaruci minangka kasusastraan lawas. Karya sastra yaiku seni sastra kalebu tapak tilas arupa tulisan, tapak patilasan lan uga bisa dimangerteni lumantar basa. Mula serat iki kalebu sastra. Serat Nawaruci mujudake salah sawijine sastra Jawa pertengahan kang diserat Mpu Siwamurti banjur dialih aksarakake Prijohoetomo. Carita Nawaruci kang diserat kira – kira abad papat kepungkur dening Mpu Siwamurti, minangka skenario kanggo pagelaran wayang kulit. Maksud isi cerita nawaruci iki yaiku nyeritakake faham ketuhanan kang maha Esa ing sajrone agam Hindu-Jawa. Serat iki nampilake paraga nawaruci sing sejatine jelmaan saka sipat-sipat gusti kang Mahaesa. Uga paraga-paragane njupuk saka cerita Mahabarata salah sijine Bima minangka putra keloro saka pandawa lima.Cerita Nawaruci yaiku cerita saka indonesia asile, senajan paraga-paragane dijupuk saka cerita Mahabarata. Agama kang ana ing cerita kasebut yaiku agama Hindu Syiwa, dene agama Budha ora disebutake. 

Serat Nawaruci uga ngandhut aspek nilai budaya. Nilai budaya kuwi kasusun saka nilai budaya sesambungane manungsa karo gusti Allah, nilai budaya gegayutan manungsa karo alam, nilai budaya sesambungan manungsa karo manungsa liyane, nliai budaya gegayutan manungsa karo masyarakat lan nilai budaya sesambungane manungsa karo awake dhewe. Ing panliten iki ora kabeh aspek nilai budaya sing ditliti nanging mung nilai budaya sesambungane manungsa karo alam.


Alam minangka papan panguripane manungsa ing ngendi wae dheweke manggon. Lingkungan mangun, menehi rupa lan swasana, uga minangka objek tuwuhe ide-ide lan pola pikire manungsa, nilai budaya kang onja ing sesambungane manungsa karo alam yaiku nilai keseimbangan sing gegayutan karo pemanfaatan lan pelestarian sumber daya alam. Alam minangka lingkungan kanggo urip lan bisa dimanfaatake dening manungsa katata kewan, tetuwuhan utawa wit-witan kabeh kuwi bisa dimanfaatake lan uga akeh fungsine.


Jinis –jinis tetuwuhan lan sato kewan minangka salah sawijine makhluk titah kang nduweni jinis bedha-bedha. Wong Jawa nduweni aran dhewe-dhewe kanggo nengeri jinis tetuwuhan lan sato kewan. Jinis tetuwuhan kang nduweni aran dhewe-dhewe diklompokake miturut jinise kayata jinis woh-wohan, wit-witan, hiasan taman, tetwuhan ngrambat, jnis suket, lsp. uga jinis sato kewan diklompokake miturut jinise yaiku jinis kewan sing urip ing alas, jinis manuk, sato iwen, kewan kang urip ing banyu, lsp. kbeh tetuwuhan lan sato kewan kasebut nduweni manfaat kang akeh mligini kanggo obat herbal. Ing jaman saiki akeh masyarakat nggunakake tetuwuhan kanggo obat herbal.

5.2 Pramayoga


Sastra daerah minangka perangan kaebudayaan daerah sing mrihatinake, bebarengan karo perkembangan ilmi pengetahuan lan teknologi sarta kabudayaan modern, sastra dherah bakal kageser kalungguhane mula saka kuwi perlu anane usaha nyametake sastra daerah.


Sastra bisa digatyutake karo lingkungan alam, lingkungan alam uga kudu dilestarekake amarga sajrone lingkungan alan ngandhut sumber daya alam kang bisa dimanfaatake dening manungsa. ing jaman saiki akeh manungsa sing ora peduli karo lingkungane malah manungsa gawene ngrusak lingkungan lan alam kayata buwang sampah sembarangan, mbabat alas sembarangan lan liya-liyane kabeh tumindak kuwi bisa dadekake bencana alam.


Kanthi dianakake panliten iki muga-muga bisa didadekake minangka masukan kanggo nglestarikake indentitas dhaerah lan nglestarikake lingkungan alam sarta informasi supaya mastarakat bisa magerteni lan mahami nilai-nilai sing kinandhut ing sajrone Serat Nawaruci minangka karya sastra. Muga-muga asil panliten Serat Nawaruci bisa menehi motivasi marang generasi mudha supaya luwih nresnani lan gelem nglestarikake budaya lan lingkungan alam. 

